
 
 

 

 1تر 1 له : د پاڼو شمیره

 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 په ما یې څه؟ 
 
 

ها بله شپه د یوه ملګري كور ته لاړو. كور یې په څارندوى بلاكونو كې دى. شړكنده باران ورېده، لارو كې چیكړې 
كانكرېټي وې او له خټو یې بچ كړي وو. بلاكونه داسې جوړ دي،  پریمانې وې، خو د دوى د بلاكونو تر منځ لارې  

چې شپږ یا اته اپارتمانونه په یوه دهلېز كې وي، د دهلېز او كانكریټې لارې تر منځ یو ګز واټن دى. په همدى یو 
  ګزي ځاى كې د اوبو ډنډوكى جوړ و. موږ چې تېرېدلو، پښې مو تر ښنګرو پورې په اوبو او خټو كې ښخې شوې. 

یوه بوجۍ سمېټ او درې كراچۍ شګه په كار ده، چې دغه ټوټه هم كانكرېټ شي او د دهلېز ټول اوسېدونكي او مېلمانه 
یې له دې عذابه خلاص شي. كه دوى د كور په سر سل سل افغانۍ سره ټولې كړي، دغه چاره تر سره كېږي، خو  

دونكي هره ورځ له دوړو او ګردونو څخه په عذاب څوك یې نه كوي، ځكه چې دا عامه لاره ده. د دې بلاكونو اوسې
  وي، خو یو نیالګى هم نه كري، چې هوا ورته پاكه كړي.

 

كلونو، چې دهلمند په موسى كلا او كجكي ولسوالیو كې    ۱۳۸۳او    ۱۳۸۲دې سره د هلمند كارېزونه رایاد شول. پر  
دولت حاكم و، ځینو موسسو د كارېزونو د پاكولو كار پیل كړ. دوى به د سیمې خلكو ته پیسې وركولې، چې خپل 
كارېزونه پاك كړي. د جنګ په كلونو كې كارېزونه یو مخ بند شوي وو، خلكو بوړۍ )ژورې څاګانې( كیندلې وې او 

ه زور یې اوبه راایستلې. موسسو غوښتل، چې خلك د تېلو له مصرفه خلاص كړي. دوى هر څه سنجولي وو،  د تېلو پ
یو سړى په ورځ كې څومره كار كولاى شي، د یوه كارېز د پاكولو لپاره څو كسان په كار دي او په څو ورځو كې  

پیسې بېلې كړې وې. كار پیل شو،    یې پاكولاى شي. د همدې حساب له مخې هغوى دې كار ته د ضرورت په اندازه
باید    خو خلكو به د خپل وس نیمایي كار هم نه كاوه، دوى به ویل: ))كه كار ژر خلاص كړو، نو بیا به څه كوو؟

همداسې پسې وغځوو، چې د موسسې پیسې راباندې ونه درېږي.(( پیسې خلاصې شوې، خو كار په نیمه كې    كار
ه پورې چا د كارېزونو غم نه دى كړى. د كجكي او موسى كلا تر منځ لاره كې یو پاتې شو، له هاغه وخته بیا تر نن

پول نړېدلى، په ورځ كې سلګونه موټرې پر همدې لارې تېرېږي راتېرېږي، موټروانان پینځلس شل دقیقې خپله لاره  
   اوږدوي، خو پول نه جوړوي، ځكه چې پول عامه شتمني ده.

 

له پاچاهۍ كې یو وخت استالف ته تللى و. استالف له كابله یو ساعت لرې شمال  اعلى حضرت محمد ظاهر شاه په خپ
خوا ته پرته ولسوالي ده. د دې سیمې خلك اكثره په كولالي اخته دي، دوى هم لوښي كودي جوړوي او هم زینتي شیان 

رابه وه. ده خلكو ته ویلي  لكه ګلدان، لكه د مرغانو او ژوو مجسمې او نور شیان. پاچا چې هلته تللى و، لاره ډېره خ
به څومره توان ولري، چې هر كار پخپله   وو، تاسې ولې خپله لاره نه جوړوئ. حكومت ته مه ګورئ، حكومت 

  وكړي.
 

دې سره د استالف خلك سره راټول شول، اشر یې وكړ، له غره به یې ډبرې راوړې او پر لارې به یې لګولې. دوى  
  و وپوښل، داسې هوارې لارې یې جوړې كړې لكه كانكرېټي لارو.په لنډ وخت كې خپل سړكونه په تېږ

بندونه  پخوا خو نه موسسې وې، نه یې پیسې، خو هر كال به مو كارېزونه پاكېدل، ویالې به مو صفا كېدلې، پلونه او
وږ داسې  به مو رغېدل. زموږ پلرونو دا ټول كارونه پخپله كول، دوى پوهېدل، چې عامه ګټه د هر چا ګټه ده، خو م

په ما  ))نه كوو، كه څوك راته د داسې كارونو ووایي، چې خیر یې هم موږ ته او هم نورو ته رسېږي، نو وایو چې  
  ((یې څه؟

